
GOUVÈNÈ HOCHUL ANONSE LEJISLASYON KI AN VIGÈ KOUNYE A POU 
RANFÒSE SIBÈSEKIRITE NAN TOUT NOUYÒK  

  
S.7672A/A.6769A amelyore kapasite Eta a pou adrese menas sibèsekirite, pwoteje 

enfrastrikti kritik yo epi konbat flewo lojisyèl malisye a  
  

Lejislasyon an baze sou aksyon ak envestisman anvan yo pou konstwi yon 
anviwònman dijital ki pi rezistan, pi an sekirite e pi pwoteje pou tout Nouyòkè yo  

  
  
Gouvènè Kathy Hochul anonse jodi a ke lejislasyon S.7672A/A.6769A, yon mezi ki vize 
amelyore sekirite sibènetik ak rezistans nan tout Nouyòk, antre an vigè kounye a. 
Lejislasyon sa a, ki te anonse pou premye fwa nan Diskou sou Sitiyasyon Eta Gouvènè 
Hochul la an 2025, egzije pou tout kòporasyon minisipal yo ak otorite piblik yo rapòte 
ensidan sibèsekirite yo nan 72 èdtan ak peman lojisyèl malisye yo nan 24 èdtan bay 
Divizyon Sekirite Teritwa ak Sèvis pou Ijans (Division of Homeland Security and 
Emergency Services, DHSES) Eta Nouyòk la. Nan 30 jou apre viktim nan fin fè yon 
peman lojisyèl malisye, li dwe bay montan peman an, yon jistifikasyon poukisa li te 
nesesè epi yon eksplikasyon sou dilijans ki te fèt pou asire peman an te legal. 
Enfòmasyon sa a pral amelyore kapasite Eta a pou adrese menas sibèsekirite yo, 
pwoteje enfrastrikti kritik yo, epi konbat fleo lojisyèl malisye a.  
  
"Isit la nan Nouyòk, n ap swiv evolisyon rapid teknoloji a epi nou rezistan fas a menas 
sibeèsekirite yo", Gouvènè Hochul te deklare. "Lejislasyon sa a ranfòse repons nou 
an epi li bay Divizyon Sekirite Teritwa ak Sèvis pou Ijans eta nou an enfòmasyon ki 
nesesè pou jere rapò atak yo epi kenbe Nouyòkè yo an sekirite."  
  
Komisè Divizyon Sekirite Teritwa ak Sèvis pou Ijans Eta Nouyòk la, Jackie Bray, 
te deklare, "Eta Nouyòk ap pran devan nan rapò sou menas sibersekirite ak lojisyèl 
malisye. Kounye a ke sistèm nan fonksyone, ekip nou yo pral pi byen ame pou pwoteje 
enfrastrikti enpòtan yo epi pou fè fas ak atak lojisyèl malisye yo."  
  
Kòporasyon minisipal yo ak otorite piblik yo ka rapòte ensidan sibèsekirite, avi peman 
lojisyèl malisye, ak jistifikasyon pou peman lojisyèl malisye bay DHSES atravè yon pòtal 
entènèt ki disponib nan https://www.dhses.ny.gov/.  

Gouvènman lokal yo, ajans ki pa egzekitif yo ak otorite eta yo ta dwe toujou rele liy dirèk 
Ekip Repons pou Ensidan Sibèsekirite DHSES la nan 1-844-OCT-CIRT (1-844-628-
2478) si yo bezwen sipò repons imedya pou ensidan sibèsekirite.  
  
Gouvènè Hochul te siyen lejislasyon sa a nan dat 27 jen apre li te reyini vityèlman 
ofisyèl gouvènman lokal yo pou diskite sou efò sekirite ki ap kontinye yo. Lejislasyon an 
egzije tou fòmasyon anyèl sou sibèsekirite pou anplwaye gouvènman yo atravè Nouyòk 
epi li fikse estanda pwoteksyon done pou sistèm enfòmasyon Eta yo jere.  
  
Ofisye Sibènetik an Chèf Eta Nouyòk la, Colin Ahern, te deklare, "Avèk aplikasyon 
lejislatif istorik sa a, Nouyòk ap fè yon deklarasyon klè ke nou pi fò ansanm, sa ki pèmèt 
yon repons kowòdone ak pataj enfòmasyon, epi li sèvi kòm yon plan pou nasyon an. 
Mwen felisite DHSES ak patnè eta yo pou devlopman yon sistèm entwisyon ki pral elaji 
tablo menas nou an nan tout eta a epi amelyore kapasite nou pou pwoteje enfrastrikti 
kritik yo yon fason pwo-aktif."  
  
Ofisye Enfòmasyon Anchèf ak Direktè Biwo Sèvis Teknoloji Enfòmasyon (Office 
of Information Technology Services, ITS) Eta Nouyòk, Dru Rai, te deklare, "Anba 
lidèchip Gouvènè Hochul, Nouyòk ap montre rès peyi a kijan pou amelyore avèk ladrès 
ak apwofondi pozisyon sekirite sibènetik ajans leta yo, gouvènman lokal yo, kòporasyon 
yo ak otorite piblik yo, epi pwoteje rezidan li yo kont yon pakèt menas sibèsekirite k ap 
evolye. Li senp: Tout leta vle di tout leta, epi chak antite dwe gen aksè a zouti ak 
konesans pou ede tèt yo nan batay sa a. Mwen fyè dèske anba nouvo lwa sa a, ITS 
pral kounye a ofri kalite fòmasyon sansibilizasyon sou sekirite sibèsekirite premye klas 
bay anplwaye gouvènman lokal yo ke nou deja bay anplwaye Eta Nouyòk nou yo."  
  
Senatè Eta Monica R. Martinez, te deklare, "Pwoteje piblik la se responsablite ki pi 
enpòtan pou gouvènman an, men atak sou enfrastrikti kritik yo mete sèvis esansyèl yo 
ak moun ki depann sou yo an danje. Pwojè lwa sa a bay minisipalite yo estrikti, sipò, ak 
responsablite yo bezwen pou pwoteje rezidan yo ak kontribyab yo kont entèripsyon 
pwolonje nan ka ta gen yon atak sibènetik. Mwen remèsye Gouvènè Hochul ak kòlèg 
mwen yo nan Lejislati a paske yo rekonèt kou inaksyon an epi paske yo fè avanse 
lejislasyon enpòtan sa a."  
  
Senatè Eta Kristen Gonzalez te deklare, "Nan mond nou an ki vin pi dijital chak jou a, 
done nou yo toujou an danje. Kòm teknoloji emèjan yo fè li pi fasil pou pirat yo jwenn 
aksè ak done nou yo, preparasyon se pa sèlman yon opsyon pou gouvènman nou an; 
se yon enperatif pou nou. Mwen remèsye moun ki te prezante pwojè lwa sa a epi mwen 
kontan ke, apre Gouvènè a te siyen l pou fè l vin lwa, li antre an vigè kounye a. Mezi 
entelijan sa a pral amelyore pozisyon sibèsekirite minisipal yo ak pataj entèlijans sou 
menas nan eta a. Mwen ap tann ak enpasyans pou yo konsidere plis lejislasyon sou 
sekirite sibènetik pou nou ka fè Nouyòk vin pi an sekirite teknolojikman jan sa posib."  
  
Manm Asanble Billy D. Jones te deklare, "Lejislasyon sa a enpòtan anpil pou eta 
teknolojik nou an ki toujou ap chanje. Menas inik pirat dijital yo poze pou minisipalite 
nou yo mande yon repons solid ak dirèk, e pwojè lwa sa a pral pèmèt lidè lokal ak eta 

nou yo fè egzakteman sa. Sibèsekirite ap vin yon sijè ki de pli zan pli enpòtan nan tout 
sektè leta a, epi li enpòtan anpil pou asire ke biwo ak ajans gouvènman nou yo kapab 
reponn ak menas yo."  
  

###  

